
Сәламәтлек турында кайгырту - тәрбия эшенең гаять әһәмиятле өлеше. Баланың шат күңелле, тормыш сөючән булуы аның рухи тормышына, дөньяга карашына көчле йогынты ясый. Акыл үсешенә уңай тәэсир итә, белеменең ныклыгына, үз көченә ышаныч тудыра!" В.А.Сухомлинскийның әлеге фикере белән килешми мөмкин түгел.
Баланың физик үсеше һәм сәламәтлеге аны шәхес итеп формалаштыруда нигез булып тора. Нәрсә соң ул сәламәтлек?
Бөтендөнья сәламәтлек саклау оешмасы Уставында бу турыда менә болай диелгән:
"Сәламәтлек ул кешедә төрле чирләр һәм физик кимчелекләр юклыгын гына түгел, бәлки бөтен яктан да (психик һәм социаль) имин булуын аңлата". Менә шуңа күрә сәламәтлек проблемасын киңрәк яссылыкта карарга кирәк.
Белгечләр үткәргән тикшеренүләр нәтиҗәләреннән күренгәнчә, авыруларның 75% балачакта ук үзен сиздергән. Әгәр моннан 25 ел элек балаларның 20-25% зәгыйфь булып туса, хәзерге вакытта исә андыйларның саны өч тапкыр артты. Хәзер мәктәпкәчә яшьтәге һәр 4 баланың берсе бер ел эчендә дүрт һәм күбрәк тапкыр авырый. Мәктәпкә кергәндә балаларның 10% гына тулысынча сау-сәламәт дип табыла.
Болай күп чирләүнең сәбәбе нәрсәдә соң?
1.
Гиподинамия, ягъни аз хәрәкәтләнү нәтиҗәсендә организм функцияләренең
(терәк-хәрәкәт аппараты, кан әйләнеше, сулыш алу, аш кайнату) бозылуы.
Тикшеренүләр хәзерге балаларга хәрәкәт җитмәвен күрсәтә. Шуңа күрә скелет мускулатурасының көче һәм эшчәнлеге кими. Нәтиҗәдә умыртка баганасы кәкрәя, яссытабанлык барлыкка килә. Кыскасы, балаларның сау-сәламәт булып үсүе, гомүмән, сәламәтлеге хәрәкәт активлыгына бәйле.
2.
Балалар стрессы гаиләдә тынычлык һәм уңай, күңел күтәрә торган эмоцияләр булмау белән аңлатыла. Әлбәттә, кайбер мәктәпкәчә тәрбия       учреждениеләрендә  балалар өчен тиешле шартлар тудырылмавы, тәрбия-белем бирү эшенең начар оештырылуы, көндәлек режимның үтәлмәве һәм башка тискәре сәбәпләр дә стрессларның барлыкка килүенә китерә.
3.
Туклану.
Сәламәтлеккә тәэсир итә торган факторлар арасында бигрәк тә туклануны күрсәтергә кирәк.
Соңгы икътисадый тотрыксызлык елларында әлеге проблемага аеруча игътибар итү мөһим, чөнки соңгы елларда Россиянең күпчелек төбәгендә экологик халәт нык начарайды. Нәтиҗәдә азык-төлек чималы һәм алардан әзерләнгән ашамлыкларның сыйфаты, биологик кыйммәте түбәнәйде. Болар исә балалар сәламәтлегенә аеруча начар тәэсир итә.
4. Экологик хәл - һава, су, азык-төлек продуктларының пычрануы Һ.б.

5. Гаилә.

Җәмгыять гаиләнең шәхесне һәм аның сәламәтлеген формалаштыруда хәлиткеч әһәмияткә ия булуын таный. Гаилә исә хәзер үзе күпьеллык уңай традицияләрен югалткан халәт кичерә, ул психолог, педагог һәм врачлар ярдәменә мохтаҗ. Гаиләнең шушындый хәле авыру балаларның күбәюенә сәбәп була.

